
	Fokotu‘utu‘u Ngāue ki he Mo‘ui Lelei Fakae‘atamaí mo e Tu‘unga Lelei ‘a e Mo‘uí (Mental Health and Wellbeing Strategy) 2026–2036
Fakamatala fakanounou ki he fetalanoa‘akí
	



‘Oku mau fie fanongo meiate koe
Ko e pepa fakamatala ko ‘ení ko ha fakamatala fakanounou ia ‘o e Fokotu‘utu‘u Ngāue fakaangaanga ki he Mo‘ui Lelei Fakae‘atamaí mo e Tu‘unga Lelei ‘a e Mo‘uí 2026-2036 (ko e fokotu‘utu‘u ngāué). ‘E tokoni ia ke mahino kiate koe ‘a e fokotu‘utu‘u ngāué peá ke lava ai ‘o vahevahe mai ho‘o ngaahi fakakaukaú. ‘Oku mau tānaki ‘a e fakakaukau fekau‘aki mo e fokotu‘utu‘u ngāué mei he ‘aho 8 ‘o ‘Epeleli ki he ‘aho 18 ‘o Meé. 

Ko e fokotu‘utu‘u ngāue (strategy) ko ‘ení ko ha palani‑taimi lōloa ia. ‘Oku fokotu‘u atu ai ‘a e founga ‘e ngāue ai ‘a e sisitemi ki he mo‘ui leleí ‘i he ta‘u ‘e 10 ka hoko maí ke:
tokoni‘i ‘a e kakaí ke nau ongo‘i lelei fakae‘atamai
poupou ki he kakaí, ngaahi fāmilí mo e kāingá ‘i he taimi ‘oku nau fiema‘u ai ‘a e tokoní
fakasi‘isi‘i ‘a e maumau mei he faingata‘a‘ia fakae‘atamaí, ma‘u tangií (addiction), pele pa‘angá mo hono faka‘aonga‘i ‘o e faito‘o konatapú.
‘Oku mahu‘inga ho le‘ó
Ko e fetalanoa‘aki eni ma‘á e tokotaha kotoa pē. Ko e kakai na‘e ‘i ai pe ‘oku ‘i ai ‘enau a‘usia ‘i he mo‘uí, ngaahi fāmilí mo e kāingá, ngaahi komiunitií, kau palofesinalé mo e ngaahi kautahá ‘oku ‘i ai kotoa ‘enau ‘ilo ‘oku mahu‘inga. Kuo fakafuo ‘a e fokotu‘utu‘u ngāué ‘aki ‘a e me‘a kuo mau ‘osi fanongo ki ai ‘oku mahu‘inga ki he kakaí ‘o fakafou mai ‘i he ngaahi fetalanoa‘aki kehe mo e ngaahi talanoa ‘oku kei hokohoko atu pē. ‘Oku mau fiema‘u leva ho‘o fakakaukaú ke tokoni mai kiate kimautolu ‘i hono fakalelei‘i ‘a e fokotu‘utu‘u ngāué pea mo fa‘u ha palani ke fakahoko ‘aki ia ‘i he ta‘u ‘e tolu ka hoko maí. 

‘Oku fakamatala‘i ‘i he fakamatala fakanounou ko ‘ení ‘a e:
ngaahi tefito‘i fakakaukau ‘i he fokotu‘utu‘u ngāue fakaangaangá
ngaahi ‘ēlia mahu‘inga ‘e fā ki he liliú
tu‘unga ‘e ala a‘u ki ai ‘i he kaha‘ú kapau ‘e ola lelei ‘a e fokotu‘utu‘u ngāué.

‘Oku ‘ikai fiema‘u ia ke ke lau kotoa ‘a e fokotu‘utu‘u ngāué pea toki ‘omai ho‘o laú. ‘Oku fe‘unga pē ‘a e fakamatala fakanounou ko ‘ení ke tokoni atu ke ke vahevahe mai ho‘o ngaahi fakakaukaú.
Founga ‘e lava ke ‘omai ai ho‘o laú
‘Oku lahi ha ngaahi founga kehekehe ‘e lava ke ke ‘omai ai ho‘o fakakaukaú. Te ke lava ‘o fili ‘a e founga ‘e lelei taha kiate koé.

Te ke lava ‘o:
Fakafonu ‘a e savea ‘i he ‘initanetí
Tukuhifo ha tatau ‘o e saveá pea ‘īmeili mai ia kiate kimautolu ‘i he mhasp.engagement@health.govt.nz.
Kau atu ki ha polokalama fetalanoa‘aki ‘i he ‘initanetí.
Pulusi ‘a e saveá pea ‘omi ho‘o ngaahi talí kiate kimautolu ‘i he: 
Mental Health and Wellbeing Strategy Consultation
PO Box 5013, Wellington 6140.

Te ke lava ‘o fili ‘a e founga ‘e ngāue lelei taha kiate koé.

‘Oku ‘i he uepisaiti ‘a e Ministry of Health ha ngaahi fakaikiiki lahi ange fekau‘aki mo e ngaahi founga ko eni ke fili mei aí: http://www.health.govt.nz/mhws-consultation

Kapau ‘oku ‘ikai ‘aonga ‘a e ngaahi foungá ni kiate koe, pe ‘okú ke fiema‘u ha tokoni ‘i hono ‘omai ha fakakaukau, kātaki ‘o ‘īmeili mai kiate kimautolu ‘i he mhasp.engagement@health.govt.nz
Ko e me‘a ‘e hoko atu ki aí
Hili ‘a e ‘aho 18 ‘o Meé, te mau:
vakavakai‘i ‘a e ngaahi fakakaukau kotoa pē kuo ma‘u maí
fakamā‘opo‘opo ‘a e fakakaukau mo e ngaahi fokotu‘u kuo ‘omai ‘e he kakaí
ngāue ki hono fakalelei‘i ‘o e fokotu‘utu‘u ngāué pea fa‘u mo ha palani ki hono fakahokó.

Te mau vahevahe atu ‘a e fakamatala fekau‘aki mo e fokotu‘utu‘u ngāue aofangatukú mo e ngaahi sitepu hokó ‘i he:
http://www.health.govt.nz/mhws-consultation



Fokotu‘utu‘u Ngāue ki he Mo‘ui Lelei Fakae‘atamaí mo e Tu‘unga Lelei ‘a e Mo‘uí (Mental Health and Wellbeing Strategy) 2026–2036
‘Oku ‘oatu ‘e he Fokotu‘utu‘u Ngāue ki he Mo‘ui Lelei Fakae‘atamaí mo e Tu‘unga Lelei ‘a e Mo‘uí (ko e fokotu‘utu‘u ngāué) ‘a e hu‘unga ki hono fakalelei‘i ‘a e mo‘ui lelei fakae‘atamaí mo e tu‘unga lelei ‘a e mo‘uí ‘i Nu‘u Silá ‘i he ta‘u ‘e hongofulu ka hoko maí. Ko e taha ia ‘o e ngaahi fokotu‘utu‘u ngāue ‘okú ne tataki ‘a e founga ‘oku palani, ‘inivesi mo fakahoko ai ‘e he sisitemi ki he mo‘ui leleí ‘a e ngaahi sēvesí. 

‘Oku ‘i hono uhó ‘a e vīsone ko e ‘Tokoni‘i ‘a e Kakai Nu‘u Sila kotoa pē ‘i he ngaahi founga ‘oku nau fiema‘ú ke nau tupulaki mo a‘usia ai ‘a e mo‘ui fakae‘atamai mo e tūkunga mo‘ui ‘oku lelei fakataha mo e mo‘ui lelei fakaesinó’.

Ko e fokotu‘utu‘u ngāué:
‘okú ne vakai‘i ‘a e tu‘unga lelei ‘oku ngāue ai ‘a e sisitemí he taimi ní
‘oku fakamatala‘i ai ‘a e ngaahi liliú mo e ngaahi pole te tau ala fehangahangai mo ia ‘i he kaha‘ú
‘okú ne fakahaa‘i mai ‘a e me‘a ‘oku fiema‘u ke fakalelei‘í ke ma‘u ai ha ngaahi ola ‘oku lelei ange

‘Oku ‘i ai ha palani fakahoko ngāue (implementation plan) ‘e tu‘u tafa‘aki ‘i he fokotu‘utu‘u ngāué. ‘E fakaivia ‘e he palani ko ‘ení ‘a e ngaahi fakakaukau ‘i he fokotu‘utu‘u ngāué ki he ngaahi sitepu te mau fakahoko.

‘E ‘ikai lava ‘e he sisitemi ki he mo‘ui leleí ‘o fakahoko ‘a e ngāue ko ‘ení ‘iate ia pē. ‘Oku fakatokanga‘i ‘e he fokotu‘utu‘u ngāué ‘a e fatongia mahu‘inga ‘o e:
ngaahi potungāue kehe ‘a e pule‘angá
ngaahi fāmilí mo e kāingá
iwi mo e ngaahi hoa ngāue Māori
ngaahi kulupu fakakomiunitií mo e ngāue ‘ofá
ngaahi pisinisí mo e ngaahi ngāue‘angá.

‘E tokoni ‘a e ngāue fakatahá ki hono fakalelei‘i ‘a e mo‘ui lelei fakae‘atamaí mo e tu‘unga lelei ‘a e mo‘uí ‘a e tokotaha kotoa pē. 
Ko e ngaahi me‘a mahu‘inga ‘e fā ‘oku fakamu‘omu‘á 
‘Oku fakatefito ‘a e fokotu‘utu‘u ngāué ‘i he ngaahi me‘a mahu‘inga ‘e fā ‘oku fakamu‘omu‘á. Ko e ngaahi ‘ēlia ‘eni ‘oku fiema‘u ki ai ha ngāue taimi lōloá ke hoko ai ‘a e liliu kaunga lelei lahi tahá.

Ko e ngaahi me‘a mahu‘inga ko eni ‘oku fakamu‘omu‘á ko hono: 
fakamālohi‘i ‘a e tokanga taha ki he faka‘ehi‘ehí (prevention) mo e tokoni tōmu‘á
fakalelei‘i ‘a hono ma‘u atu (access) ‘a e ngaahi tokoni mo e sēvesi ki he mo‘ui lelei fakae‘atamaí mo e ma‘u tangií
fakatupulaki mo poupou‘i ‘a e kau ngāue ki he mo‘ui lelei fakae‘atamaí mo e ma‘u tangií
fakalelei‘i ‘a e tu‘unga lelei mo e ola lelei ‘a e tauhi ki he mo‘ui lelei fakae‘atamaí mo e ma‘u tangií.

Ki he me‘a mahu‘inga takitaha ‘oku fakamu‘omu‘á, ‘oku ‘oatu ‘i he fakamatala fakanounou ko ‘ení ‘a e:
‘uhinga ‘oku mahu‘inga aí
fōtunga ‘e ala hāsino mai ai ‘i he kaha‘ú
ngaahi tefito‘i ngāue ‘oku fokotu‘u mai ‘i he fokotu‘utu‘u ngāué.
Me‘a mahu‘inga 1 ke fakamu‘omu‘á: Faka‘ehi‘ehí mo e tokoni tōmu‘á 
Ko e me‘a mahu‘inga ko ‘ení ‘oku fekau‘aki ia mo e vave ange hono tokoni‘i ‘o e kakaí ke faka‘ehi‘ehi ai mei he ngaahi palopalemá pea mo ta‘ofi foki ha‘anau ‘alu ke fakalalahi ange. ‘Oku nofo taha ia ‘i:
hono tu‘uaki ‘a e tu‘unga lelei fakae‘atamaí
hono fakasi‘isi‘i ‘a e uesia mei he faingata‘a‘ia fakae‘atamaí, ma‘utangií, faka‘aonga‘i ‘o e faito‘o konatapú mo e pele pa‘angá.
he ngāue mo e ngaahi sekitoa kehé ke tokoni‘i ‘a e kakaí ke nau nofo malu, hao mo mo‘ui lelei.

‘Oku mahu‘inga ‘aupito ‘a hono tokoni‘i ‘o e kakaí ‘i he ‘enau kei iikí, pea ‘i he lolotonga ‘o e ngaahi konga mahu‘inga ‘o e mo‘uí.
Ko e fōtunga ‘e ala hāsino mai ai ‘i he kaha‘ú
‘Oku longomo‘ui hono tokoni‘i ‘a e mo‘ui lelei fakae‘atamaí ‘i he ngaahi feitu‘u angamaheni hangē ko e ngaahi ‘apiakó, ngāue‘angá mo e ngaahi komiunitií.
‘E lava ke ma‘u ‘e he kakaí ha tokoni tōmu‘a pea ‘i he lolotonga ‘o e ngaahi konga mahu‘inga ‘o ‘enau ngaahi mo‘uí, tautautefito ki he fānaú mo e to‘utupú.
‘Oku ma‘u ‘e he kakaí fakafo‘ituitui, kāingá mo e ngaahi komiunitií ‘a e ngaahi me‘angāue, pōto‘i mo e ongo‘i pau ke nau tauhi ‘a e tu‘unga lelei ‘o ‘enau mo‘uí pea mo tokoni‘i foki ‘a e ni‘ihi kehé.
‘Oku ngāue ‘a e sisitemi ki he mo‘ui leleí mo e ngaahi sekitoa kehé ke fakalelei‘i ‘a e ngaahi tūkunga ‘o e sosialé, ‘ekonomika, ‘ulungaanga fakafonuá mo e ‘ātakai ‘oku nau tokonia ‘a e tu‘unga lelei fakae‘atamaí.
Ngaahi ngāue ‘oku fokotu‘utu‘ú
1. Fakamālohi‘i ‘a e ngaahi polokalama ‘okú ne faka‘ai‘ai ‘a e tu‘unga lelei ‘a e mo‘uí mo fakalelei‘i hono mahino‘i ‘o e mo‘ui lelei fakae‘atamaí, ma‘u tangií, pele pa‘angá, mo e ngaahi maumau ‘oku fekau‘aki mo e faito‘o konatapú. Tokanga taha ki he ngaahi founga ‘oku ‘aonga ki he ngaahi komiunitī ‘oku tu‘u lavea ngofua ange ki he faingata‘á mo e uesiá.
2. Ngaohi ke faingofua ange ki he kakaí ke nau ma‘u vave ‘a e tokoní ‘i he taimi ‘oku kamata ai ke hoko ‘a e ngaahi palopalema ki he mo‘ui lelei fakae‘atamaí, faka‘aonga‘i ‘o e faito‘o konatapú, pe pele pa‘angá.
3. Faka‘aonga‘i ‘a e ngaahi polokalama ‘oku makatu‘unga ‘i he fakamo‘oní ke ta‘ofi ‘aki ‘a e taonakitá, tokonia ‘a e kakaí ‘i he hili ha taonakita, pea fakasi‘isi‘i ‘a e maumau mei he faito‘o konatapú, kava mālohí mo e pele pa‘angá.
4. Fakatupulaki ‘a e ngaahi tokoni fakakolo ‘oku nau poupoua ‘a e kakai feitamá mo e mātu‘a ‘a e fānau iikí ke nau tauhi ‘a e mo‘ui lelei fakae‘atamaí, pea tokoni‘i ‘a e ngaahi fāmili ‘oku nau fehangahangai mo e ngaahi pole ‘i he mo‘ui lelei fakae‘atamaí pe ma‘u tangií.
5. Fakalahi hono ma‘u atu ‘o e ngaahi tokoni ‘oku fe‘unga mo e ta‘u motu‘á ma‘á e fānaú mo e to‘utupú ‘i he ngaahi ta‘u motu‘a mo e tūkunga kehekehe.
6. Fakapapau‘i ‘oku faitokonia ‘a e kakai ‘oku nau faka‘aonga‘i pe mavahe mei he ngaahi tokoni ki he mo‘ui lelei fakae‘atamaí mo e ma‘utangií ‘i he ‘enau ngaahi fiema‘u mahu‘inga tefitó hangē ko e nofo‘angá mo e ma‘u ngāué.
Me‘a mahu‘inga hono 2 ke fakamu‘omu‘á: Ma‘u atu ‘o e ngaahi tokoní mo e ngaahi sēvesí
Ko e me‘a mahu‘inga ke fakamu‘omu‘a ko ‘ení ‘oku fekau‘aki ia mo hono fakafaingofua‘i ange hono ma‘u atu ‘o e tokoní, ‘o tatau ai pē pe ‘oku nofo ‘a e kakaí ‘i fē. ‘Oku tokanga taha ia ki hono fakapapau‘i ko e ngaahi sēvesí ‘oku:
faingofua ange hono ma‘u atú
fehokotaki lelei ange
fakafetaulaki ki he ngaahi fiema‘u ‘a e kakaí
tatau ange hono fakahoko ‘i he fonuá kotoa.
Ko e fōtunga ‘e ala hāsino mai ai ‘i he kaha‘ú
‘E lava ke ma‘u atu ‘e he kakaí ‘a e tokoni totonú ‘i he taimi ‘oku nau fiema‘u aí.
‘Oku fakafehokotaki ‘a e tokoní ‘i he ngaahi sēvesí kehekehe mo e ngaahi tūkunga kehekehe ‘o e mo‘uí.
‘Oku ma‘u atu ‘e he kakai ‘oku nau fehangahangai mo e ngaahi fiema‘u lōlahi mo/pe faingata‘á ha tokoni ‘oku ‘aonga kiate kinautolu.
‘E toe lava foki ke ma‘u atu ‘e he ngaahi komiunitī ‘oku ‘i ai ‘enau ngaahi fiema‘u paú ha tokoni ‘oku ‘aonga kiate kinautolu pea ‘oku poupou‘i kinautolu ke nau tokanga‘i ‘enau tu‘unga lelei fakae‘atamaí.
‘E lava ke ma‘u atu ‘e he kakaí ‘a e ngaahi sēvesi ‘oku nau fiema‘ú, ‘o tatau ai pē pe ‘oku nau nofo ‘i fē.
Ngaahi ngāue ‘oku fokotu‘utu‘ú
1. Fakalahi ‘a e ngaahi tokoni ‘oku fakatefito ‘i he komiunitií pea mo fakalelei‘i hono ma‘u atu ko ia ‘o ha ngaahi sēvesi kakato ki he mo‘ui lelei fakae‘atamaí mo e ma‘u tangií.
2. Fakalahi ‘a e ‘atā atu ‘a e ngaahi tokoni faka‘ilekitulōnika ‘oku malu mo ngāue leleí, kau ai ‘a e telehealth.
3. Fakahoko atu ha ngaahi sēvesi ‘oku malu mo hao, ‘ilo‘i ai ‘a e faingata‘a‘ia mafatukitukí, ma‘u ngofua atu, fe‘unga mo e ‘ulungaanga fakafonuá, pea mo fakafetaulaki ki he kakai ‘oku ‘i ai ha‘anau ngaahi fiema‘u pau.
4. Fakapapau‘i ‘oku tokoni‘i lelei ‘a e kakaí ‘i he taimi ‘oku nau nga‘unu holo ai ‘i he ngaahi sēvesi kehekehé.
5. Ngāue fakataha ke fa‘u ha ngaahi founga mahino mo fakahoko tatau ki hono tauhi, hokohoko atu hono fakalelei‘i kinautolú, pea mo ‘atā atu ‘i he fonuá kotoa.
Me‘a mahu‘inga hono 3 ke fakamu‘omu‘á: Kau ngāué
Ko e me‘a mahu‘inga ke fakamu‘omu‘a ko ‘ení ‘oku fekau‘aki ia mo hono ma‘u ‘o ha kakai pōto‘i tokolahi fe‘unga ke nau ‘oatu ‘a e tokoni ki he mo‘ui lelei fakae‘atamaí mo e ma‘u tangií. ‘Oku tokanga taha ia ki hono fakapapau‘i ‘oku ongo‘i ‘e he kau ngāué ‘oku fakamahu‘inga‘i kinautolu, ongo‘i pau mo malava ‘o fakahoko lelei ‘enau ngaahi ngāué.
Ko e fōtunga ‘e ala hāsino mai ai ‘i he kaha‘ú
‘Oku ‘i ai ha kau ngāue pōto‘i tokolahi ange, puipuitu‘a kehekehe ‘oku nau fakahoko ‘a e tauhi ‘oku talitali lelei, malu mo taau ki he ‘ulungaanga fakafonuá pea fakatefito ‘i he kakai ‘oku nau tokoni‘í. 
‘Oku lahi ange ‘a e ngaahi fatongia ma‘á e kaungā fonongá pea mo e kakai na‘e ‘i ai ha‘anau a‘usia pe lolotonga a‘usia ‘a e mo‘uí. 
‘Oku tokoni‘i ‘a e kau ngāué ke tauhi ‘enau mo‘ui leleí, malu mo e haó, pea poupou‘i ai hono tohoaki‘i mai mo pukepuke ‘a e kau ngāué. 
‘E lava ke feau ‘e he sisitemí ‘a e ngaahi fiema‘u ‘oku tupulaki mo feliliuaki. 
‘Oku ma‘u atu ‘e he kakaí ‘a e tokoni mei he ngaahi timi ‘oku nau lava ‘o tokanga‘i fakataha ‘a e ngaahi fiema‘u fakae‘atamaí, fakasinó mo fakasosialé. 
Ngaahi ngāue ‘oku fokotu‘utu‘ú
1. Fakatupulaki ‘a e kau ngāué ‘aki hono fakalahi ‘a e ngaahi faingamālie akó, ako ngāué, mo e ako ngāue ‘a e fānau akó. Tuku atu ha founga supavaisa mo ha ngaahi halanga fakangāue lelei mo mahino.
2. Fakafā‘ataa‘i ange ‘a e ngaahi fatongia ‘okú ne tokoni‘i ‘a e kakaí ‘i he‘enau mo‘ui lelei fakae‘atamaí, ma‘utangií, mo e tu‘unga lelei ‘a e mo‘uí, pea poupou‘i ‘a e kau ngāué ke nau faka‘aonga‘i kakato honau ngaahi pōto‘í ngāué.
3. Langa hake ‘a e tu‘unga lavame‘a ‘a e kau ngāué ‘o fakafou ‘i he ako ‘okú ne fakalelei‘i ‘a e tu‘unga lelei ‘o e tauhí, fakafonufonu ‘a e ngaahi tō nounou ‘i he pōto‘i ngāue ‘a e kau mataotaó, pea mo tokoni‘i ‘a e ngaahi founga fakahoko ngāue ‘oku ngaofe ngofua, malu mo hao ‘i he ‘ulungaanga fakafonuá.
4. Fakalelei‘i ‘a e founga fakangaue‘i mo e pukepuke ‘o e kau ngāué ‘aki hono ngaohi ‘a e ngaahi sēvesi ki he mo‘ui lelei fakae‘atamaí mo e ma‘utangií ko ha feitu‘u lelei ke ngāue ai.
5. Langa hake ha kau ngāue mei he ngaahi puipuitu‘a kehekehe ‘oku ho‘ata ai ‘a e ngaahi komiunitī ‘oku nau tauhí.
6. Fakamalohi‘i ange ‘a e ngāue ki he palaní, fokotu‘utu‘ú mo e tokoni‘i ‘o e kau ngāue ‘i he Kau Faka‘aonga‘í (Consumer), Kaungā Tokoní (Peer Support), mo e A‘usia ‘i he Mo‘uí (Lived Experience) ke nau lava ai ‘o fakalahi ange ‘enau kau atu ki hono ngāue‘i ‘o e sisitemí.
7. Tokoni‘i ‘a e kau ngāue ki he mo‘ui leleí mo e sēvesi fakasosialé ke fakatupulaki ‘a e ngaahi poto‘i ngāue ‘oku fiema‘u ke ‘ilo‘i mo ngāue atu ai ki he ngaahi fiema‘u ‘a e kakaí ki he mo‘ui lelei fakae‘atamaí, ma‘utangií mo e tu‘unga lelei ‘a e mo‘uí.
Me‘a mahu‘inga hono 4 ke fakamu‘omu‘á: Ola leleí
Ko e me‘a mahu‘inga ke fakamu‘omu‘a ko ‘ení ‘oku fekau‘aki ia mo hono fakalelei‘i ‘o e tu‘unga lelei, malu mo e hao ‘o e tauhi ki he mo‘ui lelei fakae‘atamaí mo e ma‘u tangií.

‘Oku tokanga taha ia ki he ngāue fakaetauhi ‘oku:
falala ki ai ‘a e kakaí
ne faka‘apa‘apa‘i ‘a e ngaahi totonu ‘a e kakai
tataki ‘e he a‘usia ‘i he mo‘uí
hokohoko ‘ene akó mo e fakalakalaká.
Ko e fōtunga ‘e ala hāsino mai ai ‘i he kaha‘ú
‘Oku a‘usia ‘e he kakaí ha sisitemi ngāue ki he mo‘ui lelei fakae‘atamaí mo e ma‘u tangií ‘oku malu, hao, ola lelei mo talitali lelei, pea ‘okú ne faka‘apa‘apa‘i ‘enau ngaahi totonú.
‘Oku lalanga atu ‘a e a‘usia ‘i he mo‘uí mo e kaungā takí ki he lēvolo kotoa pē ‘o e sisitemí, pea ‘oku fakamahu‘inga‘i tatau eni mo e mataotao fakafaito‘ó ke fakapapau‘i ‘oku taliui mo fakatefito ki he kakaí. 
Ko ha sisitemi ‘oku fehokotaki ‘okú ne ako mei he fakamo‘oní, fakatotoló mo e ngaahi a‘usia ‘a e kakaí, pea ‘oku ngaofe ngofua ‘i he taimi ‘oku feliliuaki ai ‘a e ngaahi fiema‘ú mo e tekinolosiá. 
Ngaahi ngāue ‘oku fokotu‘utu‘ú
1. Langa ha ngaahi sisitemi mālohi ke poupou‘i ‘a e kau taki ‘o e a‘usia ‘i he mo‘uí ‘i he ngaahi lēvolo kotoa pē pea fakakau ‘a e kakaí, ngaahi fāmilí mo e ngaahi komiunitií ‘i hono fa‘u mo fakahoko ‘o e ngaahi tokoní mo e sēvesí.
2. Fakahoko ha ngāue ‘i he kotoa ‘o e ngaahi sekitoa ki he mo‘ui leleí mo e ngaahi sekitoa kehé ke fakasi‘isi‘i ‘a e faifakamaaú (prejudice) mo e filifili mānakó pea fakalelei‘i ‘a e ola fakangāué ma‘á e kakai ‘oku nau mo‘ua ‘i he faingata‘a‘ia fakae‘atamaí mo e ma‘u tangií.
3. Fakalelei‘i ‘a e tu‘unga lelei ‘o e fakamatala ‘oku tānakí (data) ke mahino lelei ange ‘a e me‘a ‘oku ngāué mo e feitu‘u ‘oku fiema‘u ai ha ngaahi liliú.
4. Fakamālohi‘i ‘a e fakamatala ‘oku tānaki fekau‘aki mo e kakaí, lahi ‘o ‘ene hokó (prevalence) mo e tu‘unga lelei ‘a e mo‘uí ke lelei ange hono fakafenāpasi ‘a e fakapa‘angá mo e ngaahi sēvesí ki he ngaahi fiema‘u ‘a e komiunitií.
5. Fakalelei‘i ‘a e tu‘unga malu, hao mo e lelei ‘o e tauhi ‘oku tu‘utu‘uniá (compulsory), fakasi‘isi‘i ‘a e tu‘o lahi mo e lōloa hono faka‘aonga‘í, pea ngāue atu ke fakangata ‘a e tauhi ‘o fakamavahe‘í (seclusion) mo e tauhi fakamālohí (restraint).
6. Liliu ki he ngaahi founga fakapa‘anga ‘oku fakatefito ‘i he fengaue‘aki fakatahá (partnership), tokoni‘i ‘a e ngaahi kautaha fakahoko ngāué ke nau ngāue atu ki he ngaahi fiema‘u fakakoló, pea fakamālohi‘i ange ‘a e founga ‘oku muimui‘i ai ‘a e ngaahi olá.
7. Fakalelei‘i ‘a e tu‘unga malu, hao mo e lelei ‘o e ngaahi feitu‘u ‘oku fakahoko atu ai ‘a e ngāue ki he mo‘ui lelei fakae‘atamaí mo e ma‘u tangií.
8. Fakamālohi‘i ‘a e founga ‘oku ‘ilo‘i ai ‘e he sisitemí ‘a e fakatotolo fo‘oú, ngaahi me‘a ‘e ala fakatu‘utāmakí, mo e ngaahi palopalema ‘oku ‘asi maí, pea tokoni‘i ‘a e sisitemí mo e kakai ‘oku ngāue aí ke nau ngāue lelei atu ki ai.
Ko hono fakatahataha‘i mai ‘o e fokotu‘utu‘u ngāué
Kuo fakamatala‘i ‘e he fakamatala fakanounou ko ‘ení ‘a e ngaahi tefito‘i fakakaukau ‘i he Fokotu‘utu‘u Ngāue fakaangaanga ki he Mo‘ui Lelei Fakae‘atamaí mo e Tu‘unga Lelei ‘a e Mo‘uí mo e ngaahi ‘ēlia mahu‘inga ‘e fā ‘oku fakamu‘omu‘a ki he liliú. 

‘I hono fakataha‘í, ‘oku fakahaa‘i ‘e he ngaahi me‘a mahu‘inga ko ‘eni ‘oku fakamu‘omu‘á ‘a e founga ‘e lava ke tokoni‘i lelei ange ai ‘e he sisitemi ki he mo‘ui leleí ‘a e mo‘ui lelei fakae‘atamaí mo e tu‘unga lelei ‘a e mo‘uí ‘i he ta‘u ‘e 10 ka hoko maí ‘aki hono:
tokoni‘i tōmu‘a ange ‘a e kakaí 
fakalelei‘i hono ma‘u atu ‘o e ngaahi sēvesí 
fakatupulaki ‘a e kau ngāué 
fakalelei‘i ‘a e tu‘unga ola lelei ‘o e tauhí.

Ko e fokotu‘utu‘u ngāué ‘oku ma‘á e tokotaha kotoa pē. ‘Oku ho‘ata atu ai ‘a e me‘a na‘a mau ‘osi fanongo ki ai mei he kakai ‘oku ‘osi mo lolotonga ‘i ai ‘enau a‘usia ‘i he mo‘uí, ngaahi fāmilí mo e kāingá, ngaahi komiunitií, kau palofesinalé mo e ngaahi kautahá. ‘Okú ne fakatokanga‘i ko e tu‘unga lelei fakae‘atamaí ‘oku fakafōtunga ia ‘e he ngaahi a‘usia faka‘ahó, tokoni taimi totonú mo e tauhi ‘oku ‘aonga ki he kakai mo e ngaahi komiunitī kehekehe.
‘Oku mahu‘inga ho‘o ngaahi fakakaukaú
‘E tokoni ‘a e fokotu‘utu‘u ngāué ki hono tataki ‘a e founga ‘oku tokoni‘i ai ‘e he sisitemi ki he mo‘ui leleí ‘a e mo‘ui lelei fakae‘atamaí mo e tu‘unga lelei ‘a e mo‘uí ‘i he ta‘u ‘e 10 ka hoko maí. ‘Oku mahu‘inga ke tonu ia. 

‘Oku mau fie fanongo ki he me‘a ‘oku mahu‘inga kiate koé. Ko e hā ‘a e me‘a ‘okú ke fakakaukau ‘e ngāue lelei? Ko e hā ‘a e me‘a ‘e ala fakalelei‘i? Ko e fē ‘a e feitu‘u ‘oku fiema‘u ki ai ‘a e liliu lahi taha? 

Ko hono ‘omai ‘a ho‘o fakakaukaú ‘e tokoni‘i ai kimautolu ke toe fakamālohi‘i ange ‘a e fokotu‘utu‘u ngāue aofangatukú pea mo tataki ‘a e ngaahi ngāue ‘e hoko maí. 
‘Oku tāpuni ‘a e fetalanoa‘akí ‘i he ‘aho 18 ‘o Mē 2026. Kātaki ‘o vahevahe mai ho‘o ngaahi fakakaukaú.

